
Inngangur 
Leikskólinn er fyrsta skólastigið og lengi býr að fyrstu gerð. Í Aðalnámskrá leikskóla  er umhyggjan fyrir barninu höfð að leiðarljósi. Markvisst hefur verið unnið að því að styrkja leikskólastigið. Aðalnámsskrá leikskóla er leiðarvísir fyrir alla sem vinna að uppeldi og menntun barna í leikskólum og upplýsingar og viðmiðun fyrir foreldra til að þeir geti fylgst með vinnu í leikskólanum og árangri starfsins. Námskráin er ætluð til að miðla upplýsingum til foreldra og efla þannig samstarf heimilis og leikskóla.  Á Brekkubæ er lögð áhersla á umhverfi, hreyfingu og leikinn. Hugmyndafræði skólans byggist á hugmyndum frá John Dewey. Lev Vygotsky og Howard Gardner.
Sandra Konráðsdóttir

Leikskólastjóri.

Saga Leikskólans

Í upphafi voru það kvenfélagskonur á Vopnafirði sem hófu rekstur gæsluvallar árið 1967 og var hann starfræktur í þrjá mánuði á sumrin. Leikskólinn var síðan stofnaður árið 1975 og var hann til húsa í sal Verkalýðsfélags Vopnafjarðar til ársins 1976, en þá fluttist hann í einbýlishús að Lónabraut 19 sem Vopnafjarðarhreppur átti og var leikskólinn starfræktur þar í nokkur ár. Þann 1. desember 1991 var síðan glæsilegur tveggja deilda leikskóli vígður, en bara önnur deildin var tekin í notkun það árið. Leikskólinn fékk nafnið Brekkubær, sem var valið úr mörgum nöfnum í hugmyndasamkeppni og var það Þorgerður Karlsdóttir sem átti það nafn. Þann 12. ágúst 2008 var opnuð ný viðbygging þar sem bættist við ein deild auk starfsmannaaðstöðu og eru því deildarnar orðnar þrjár. Þær hafa einnig fengið ný nöfn.  Ásbrún 4 - 6 ára, Dagsbrún 3-4 ára og Hraunbrún 1-2 ára. 
Ytri aðstæður
      Leikskólinn Brekkubær

      Lónabraut 13-15 Vopnafirði                                                           
      Sími 473- 1269

      Netfang: leikskoli@vopnafjardarhreppur.is

      Leikskólastjóri er Sandra Konráðsdóttir
      Aðstoðarleikskólastjóri er Halldóra Sigríður Árnadóttir
Yfirstjórn leikskólamála

Leikskólinn Brekkubær er þriggja deilda leikskóli, rekstraraðili er Vopnafjarðarhreppur. Leikskólar heyra undir Menntamálaráðuneytið.

Fræðslunefnd Vopnafjarðarhrepps fer með málefni leikskólans og getur leikskólastjóri leitað til þeirra með ýmis málefni. Leikskólastjóri ber faglega og rekstrarlega ábyrgð og fer með daglega stjórn.

Skólaskrifstofa Austurlands 

Skólaskrifstofa Austurlands er staðsett á Reyðarfirði og hefur leikskólinn aðgang að starfsfólki hennar varðandi greiningu, fræðslu og ráðgjöf. Á skólaskrifstofunni er einnig gott safn af bókum, fagritum og myndbandsspólum sem leikskólinn getur nýtt sér til kennslu og fróðleiks.

Helstu verkefni skrifstofunnar er samkvæmt samningi.

Almenn og greinabundin kennsluráðgjöf, námsráðgjöf og sálfræðiþjónusta.
Endur- og símenntun kennara, nýbreytni og þróunarstörf.
Ráðgjöf vegna eftirlits með framkvæmd leikskólalaga.
Rekstur kennslugagnasafns um uppbyggingu og starfrækslu skólasafna.
Skýrslugerð og upplýsingagjöf.
Leikskólaráðgjöf

Algengasta ástæða þess að frávik þroska uppgötvast hjá börnum eru áhyggjur foreldra af færni og hegðun barna þeirra. Ef grunur um frávik vaknar hjá starfsfólki leikskólans og það telur að barnið standi ekki jafnfætis jafnöldrum sínum í þroska eru gerðar frekari athuganir, að fengnu leyfi foreldra. Leiði frumgreining í ljós að þörf sé á frekari greiningu eða meðferðarúræði er í framhaldinu leitað eftir sérfræðiaðstoð í samvinnu við foreldra. Leik- og sérkennslufulltrúi frá Skólasskrifstofu Austurlands greinir foreldrum og kennurum barnsins frá einstaklingsmiðaðri námskrá sem er síðan  útbúin fyrir barnið. Sé talin þörf á frekari mati eða greiningu hjá sérfræðingi er sótt um það á þar til gerðu eyðiblaði og leikskólastjóri sér um að fylgja því eftir. Við sækjum alla okkar sérfræðiaðstoð og ráðgjöf tengda því hjá Skólaskrifstofu Austurlands. Á Skólaskrifstofu Austurlands eru talmeinafræðingur, sálfræðingur og kennsluráðgjafi sem við getum leitað til í hinum ýmsum málum sem viðkoma leikskólanum.

Allt starfsfólk leikskólans er bundið þagnarskyldu og þær upplýsingar sem starfsmaður fær um barnið er trúnaðarmál. Þagnarskylda helst þó látið sé af starfi.

Námskrá Brekkubæjar
Forsendur skólanámskrár
Aðalnámskrá leikskóla er gefin út af Menntamálaráðuneytinu. Hún er fagleg stefnumörkun og lýsir sameiginlegum markmiðum og kröfum sem eiga við um allt leikskólastarf. Hún inniheldur hugmyndafræði leikskóla, markmið og leiðir. Aðalnámskrá leikskóla er með ákveðinn ramma um leikskólastarfið og á grundvelli þess á sérhver leikskóli að gera sína eigin skólanámskrá. Í Aðalnámskrá leikskóla er lögð áhersla á skapandi starf og leik barnsins og rækta það sem felst m.a í líkams-og hreyfiþroska, tilfinningaþroska, vitsmunaþroska, málþroska, félagsþroska og félagsvitund, fagurþroska og sköpunarhæfni, siðgæðisþroska og siðgæðisvitund. Í leikskóla ber að hlúa að öllum þessum þroskaþáttum, efla þá og örva samspil þeirra. Lífsleikni og námsgengi barnsins byggist á að það sé jafnvægi á milli þessara þátta. Barnið er í brennidepli í leikskólanum og gert ráð fyrir að barnið sé hæfileikaríkur og getumikill einstaklingur sem kann, getur og vill. 

Leikskólastarf
Í leikskóla er lögð áhersla á skapandi starf og leik barnsins. Það er ekki um neina beina kennslu að ræða sem stefnir að einhverri ákveðni fræðilegri þekkingu. Í leikskóla ber að hlúa að öllum þroskaþáttum barnsins, efla þá og örva samspil þeirra. Það er sveitafélagið sem ber meginábyrgð að rekstri leikskólans en menntamálaráðuneytið gefur út Aðalnámskrá leikskóla og mótar þannig uppeldisstefnu og sér um að fram fari mat á leikskólastarfinu. 
Lög um leikskóla

Samkvæmt lögum um leikskóla nr 78/1994 bera sveitafélögin megin ábyrgð á rekstri leikskóla og sjá um að fram fari mat á leikskólastarfi. Leikskólinn er fyrsta skólastigið í menntakerfinu og þar með fyrsti skóli barnsins. Í leikskóla fer fram uppeldi og menntun barna á leikskólaaldri. Orðið menntun er notuð í víðri merkingu þ.e uppeldi, umönnun, nám og kennsla.

Leikskólastarf á Íslandi byggir á lögum og reglugerð um leikskóla og  Aðalnámskrá leikskóla sem menntamálaráðuneytið gefur út. 

Reglugerð um starfsemi leikskóla tekur til ýmisa ákvæða í leikskólastarfinu er varða húsnæði, búnað og útisvæði, starfsfólk og barnafjölda, samstarf leikskóla og foreldra og ýmislegt fleira. Bæði lög um leikskóla og Aðalnámskrá leikskóla er að finna á netinu.  Lög um leikskóla og Aðalnámskrá leikskóla
Aðalnámskrá leikskóla
er fagleg stefnumörkun um uppeldis- og menntunarhlutverk leikskólans.
byggist á barnhverfri hugmyndafræði þar sem þroski barnsins og þarfir eru þungamiðja.
er ætlað að samræma uppeldi og menntun barna í leikskólum landsins.
er viðmiðun við mat á leikskólastarfi og menntun leikskólakennara.

er ætlað að tryggja gæði í leikskólastarfi og jafna uppeldisaðstöðu.

Skólanámskrá

Skólanámskrá er yfirlýsing um þá hugmyndafræði, starfs leikskólans, skipulag og gildi sem lögð eru til grundvallar leikskólastarfinu. Byggir á því sem samfélagið telur mikilsvert og úr menningaarfinum sem talið er mikilvægt að koma áleiðis til næstu kynslóðar.
Hlutverk leikskólans:

-   Hann er fyrsta skólastigið.
-   Hann jafnar uppeldisstöðu allra barnanna og aðstöðu foreldra.
-   Í honum læra börn að umgangast önnur börn og vera hluti af hóp.
-   Hann eflir alhliða þroska barnanna.
-Í   honum kynnast börnin sínu nánasta samfélagi, atvinnuvegum og umhverfi.
Skólanámskrá:

- Gerir  leikskólastarfið sýnilegra.
- Gefur yfirsýn yfir allar forsendur í rekstri leikskóla.
 - Gerir leikskólastarfið markvissara og auðveldara
 - Veitir heildarsýn yfir uppeldisstarfið.
 - Gerir nýliðum auðveldara að komast inn í starfið.
-  Auðveldar markvisst samstarf við foreldra og aðra samstarfsaðila.
Stefna Brekkubæjar
-Að barnið vinni út frá eigin reynslu og áhuga, sé virkt og skapandi í leik sínum og læri með því að prófa sig áfram.

-Að barnið takist á við margbreytileg verkefni og þroski með sér góða sjálfsmynd og -sjálfsöryggi

-Að barnið læri í gengum félagsleg samskipti við fullorðna og önnur börn.
-Að verkefni séu ögrandi og veiti barninu aukinn þroska og vitneskju.
-Í gegnum leikinn er barninu boðið upp á fjölbreytt viðfangsefni sem koma til móts við þarfir þess, áhuga og getu, auk þess að stuðla að auknum þroska.
-Að barnið kynnist umhverfi sínu, náttúru landsins og læri að bera virðingu fyrir því 

-Að góð samvinna ríki á milli heimilis og skóla.

Leikur, gleði og þekking eru einkunarorð leikskólans og í þeim felst stefna leikskólans. 
Áherslaþættir Brekkubæjar

-Að barnið sé virkt og skapandi og vinni út frá áhuga og reynslu og þannig læri það að prófa sig áfram.

-Að barnið þroski með sér góða sjálfsmynd og sjálfsöryggi.

-Að barnið sé ánægt og sjálfsöruggt.
-Að barnið hafi trú á eigin getu.
-Að barnið sýni hjálpsemi, ábyrgð og samkennd.
-Að barnið nái að stjórna líkamanum sínum og geti notað hann.
Áhersla skólastarfs Brekkubæjar er á umhverfi, hreyfingu og leik.  Nú í vetur erum við byrjaðar að móta starfið út frá þessum áherslum og er markmiðið að koma inn á sem flesta þessa þætti í öllu okkar skólastarfi.
Hugmyndafræði Brekkubæjar 

Fjölmargir fræðimenn hafa sett fram kenningar um það hvernig börn læra, allt frá Aristótelesi(384-322f.kr.) til okkar tíma. Þeir fræðimenn sem við höfum valið að vinna út frá koma allir úr ólíkum áttum og hafa mismunandi skoðanir á námi barna en eru jafnframt sammála um marga þætti, þessir kennimenn eru John Dewey, Levs Vygotsky og Howard Gardner. 
John Dewey
Samkvæmt kenningu Deweys um hlutverk kennarans var það í hans verkahring að skapa aðstæður og veita leiðsögn, þannig að hæfileikar barnsins myndu þroskast og verða samfélaginu til góðs. Með þessu átti hann við hugtakið nám í verki  (learning by doing) sem mátti ekki vera tilviljunarkennt né tækifærisviðbragð við skyndilegri ílöngun. Framkvæmdin átti að stjórnast af ásetningi og beinast að markmiði sem tryggði eðlisgóða reynslu. 


Dewey lagði á það mikla áherslu að athafnarþörf barnsins væri virkjuð og áhugi þess vakin. Í augum Deweys var umhverfið mikilvægt og er það kennarans að bera ábyrgð á því að gera það hvetjandi fyrir þroska og vöxt barnsins, einnig að kennslugögn og efniviður séu mikil og breytileg. 


Dewey lagði áherslu á að það væri nauðsynlegt fyrir nám ungra barna að stunda hlutverkaleik, því þar fengju börn tækifæri til að endurskapa þekkingu sína í samskiptum við önnur börn. Þannig fengju börnin tilvalið tækifæri til að nýta reynslu sína og tjá hugmyndir sínar bæði að heiman og úr sínu nánasta unhverfi sínu. 


Grenndarkennasla fellur vel að kenningum Deweys þar sem hann telur mikilvægt fyrir börnin að komast í snertingu við umhverfið sitt. En það er á ábyrgð kennarans að hafa námsefnið bæði hvetjandi, sveigjanlegt og áhugavert fyrir börnin þannig að námsefnið sé í tengslum við umhverfið.

Lev S.Vyogotsky

Félagslegar og mennningarlegar kenningar Vygotsky um nám leggja áherslu á að mannleg greind eigi upptök sín í þjóðfélagi okkar og þar með eigi vitsmunalegur þroski einstaklinga sér stað í gegnum gagnkvæm samskipti við félagslegt umhverfi fremur en að hver og einn einstaklingur afli sér þekkingar sinnar einn og sér. 


Svæði hins mögulega þroska (zone of proximal development) er ein af kenningum Vygotskys, en það er skilgreint sem svæði milli þess sem barnið getur numið sjálfsstætt og þess þroska sem það gæti náð undir leiðsögn fullorðinna eða í samvinnu við samnemendur sína sem eru lengra komnir en þeir sjálfir. 

Howard Gardner

Hann setti fram hugmyndir um að greind mannsins samanstandi af fleiri en einni greind. Með þessari kenningu er Gardner að víkka sýn á mannlega möguleika og hæfileika út úr ramma hefðbundinna greindarprófa.


Tilgáta Gardners var sú að greind snúist frekar um að leysa þrautir og vandamál annars vegar og hanna afurðir í góðu samspili og samhengi við umhverfið hins vegar. 

Hér á eftir eru greindirnar átta upptaldar ásamt lítilsháttar lýsingu á hverri og einni.

            Málgreind: Hæfileiki til að hafa áhrif með orðum hvort sem er skriflega eða                   
            munnlega.

            Rök-  og stærðfræðigreind: Hæfileiki til að hugsa rökrétt og nota tölur á       

            árangusríkan hátt.
            Rýmisgreind: Hæfileiki til nákvæmar skynjunar á hinu sjónræna og 

            rúmfræðilega umhverfi og að geta umskapað þessa skynjun.

           Líkams-og hreyfigreind: Leikni í að tjá með líkamanum hugmyndir og 

            tilfinningar og hæfileika til að skapa hluti og beita þeim.

           Tónlistargreind: Hæfileiki til að skynja, skapa og tjá margvíslega tónlist

           og að geta metið mismunandi gæði hennar.

           Samskiptagreind: Hæfileika til að skilja innri hvöt og tilfinningar annarra

           og geta greint skap hennar og fyrirætlanir.

           Sjálfsþekkningargreind: Hæfnin til að lifa og starfa á grunni sjálfsþekkingar,

           það lýsir sér m.a í skýrri sjálfsmynd, þekkingu á styrk og veikleika sínum.

 Umhverfisgreind: Felur í sér næmni fyrir fyrirbærum náttúrunnar og leikni í   

 að þekkja og flokka fjölda tegunda úr jurta- og dýraríkinu í sínu eigin umhverfi.

Ef við drögum saman sameiginlega þætti hjá þessum þremum fræðimönnum koma þessir þættir fram.

· Einstaklingurinn sjálfur er í fyrirrúmi 
· Ekki er hægt að alhæfa út frá einum einstakling yfir á alla aðra

· Reynt að byggja upp einstaklinga sem eru félagslega sterkir og lýðræðislega hugsandi, þar sem hver og einn byggir á sinni sterku hlið/greind

· Einstaklingar þurfa að fást við ögrandi verkefni

· Námið einkennist af virkni hvers og eins þar sem einstaklingurinn byggir upp þekkingu sína út frá eigin reynslu.


Námssvið Brekkubæjar

Hreyfing

Börn hafa ríka þörf fyrir að hreyfa sig frjálst og óhindrað. Í leikskólanum leggjum við því áherslu á hreyfingu. Hreyfing stuðlar að heilbrigðum lífsháttum, verndar heilsuna og eykur þol, úthald og styrk. 

Markmið:

Að börn læri að stjórna líkama sínum og hvernig þau geti notað hann.

Að stuðla að jákvæðu viðhorfi til hreyfingar.

Auka úthald og líkamlega getu, efla líkamsvitund og samhæfingu, þjálfa grófhreyfingar og jafnvægi.

Kenna þeim að fara eftir fyrirmælum og reglum.

Leiðir: Útivist, þar höfum við stóra og góða lóð með brekkum og þúfum sem þjálfa m.a. þol og jafnvægi. Leiktækin bjóða upp á alhliða þjálfun og samhæfingu. Farið er í skipulega  hreyfingu í sal og einnig farið í gönguferðir um nágrennið. 

Málrækt

Tungumálið er mikilvægasta tæki manna til boðskipta. Þess vegna er lögð rík áhersla á eflingu málvitundar, tjáningu og góðan orðaforða. Málörvun á að tengjast inní sem flesta þætti starfsins og nýtum við sem flest tækifæri til að tala saman, hlusta og segja frá t.d. í fataklefanum, við matarborðið og í samverustund o.fl.
Markmið:

Að efla málþroska og auka orðaforða.

Að efla hlustun og tjáningu.

Að kenna börnunum þulur, vísur og kvæði.

Að stuðla að lestrarhvetjandi umhverfi.

Leiðir: Skólatímar eru fjórum sinnum í viku hjá 5 ára börnum og markviss málörvun er einu sinni í viku hjá 4 ára börnum. Sögu- og lesstundir ásamt söngstundum eru daglegar. Stafróf og nöfn hluta eru sýnilegir. Umræður eru notaðar við öll tækifæri þar sem byggt er á opnum spurningum til að fá svar sem krefst umhugsunar og gagnrýninnar hugsunar. 

Farið er  nokkrum sinnum á vetri í heimsókn á bókasafn með börnin. Í frjálsum leik örva börnin málþroska og skilning hvers annars.  
Myndsköpun

Myndsköpun er mikilvægur tjáningarmiðill fyrir börn og þau hafa ríka þörf fyrir að tjá sig með myndmáli. Þar fá þau útrás fyrir sköpunarþörf sína og tjáningu tilfinninga sinna. Við leitumst við að sækja okkur efnivið í náttúruna eins og t.d. laufblöð, blóm, skeljar, sand og allt það sem hugmyndarflugið býður upp á. Þar fá börnin að njóta sín í ríkum mæli og ráða hvað þau fá að gera til að efla sköpunagleði sína og fegurðarskin. Skapandi myndmótun eflir sjálftraust barnsins. 
Markmið: 

Að börn fái að kynnast sem flestum efniviðum, fjölbreytni þeirra og möguleikum.

Þjálfa fínhreyfingar og æfa samhæfingu augna og handa.

Örva fegurðaskyn og hugmyndarflug.

Þjálfa börnin í sammvinnu.

Efla sjálfstæði.

Leiðir: Það er farið í gönguferðir út í náttúruna til að tína saman efnivið til myndsköpunar. Allir barnahópar hafa aðgang að listastofu þar sem boðið er uppá fjölbreyttan efnivið og ýmiskonar verkfæri sem þjálfa ímyndunarafl og fínhreyfingar. 

Tónlist

Tónlist er mikill gleðigjafi og flest börn hafa gaman af tónlist og leggja ber áherslu á að öll börn í leikskólanum fái tækifæri til að njóta tónlistar og iðka hana. Leitast er við að efla gott tóneyra með söng og hljóðfærum. 

Markmið: 

Þjálfa takt og hrynjanda.

Kenna söng og texta.

Kynna fyrir börnunum hin ýmsu hljóðfæri.

Efla hlustun. 

Leiðir: Daglegar söngstundir þar sem börnin syngja saman. Vakin er athygli barnanna á ýmsum hljóðum í náttúrunni svo sem fuglakvaki, árnið og brimhljóði. Börnin hafa aðgang að hljóðfærum til að kynna sér mismunandi hljóð og takt. Einnig er farið í leiki með takt og hreyfingu.

Náttúra og umhverfi

Náttúran er stöðugt undrunarefni. Börnin þurfa að kynnast fjölbreytileika hennar og komast í náin tengsl við hana og geta notið hennar. Þannig teljum við að auðveldast sé að kenna þeim að bera virðingu fyrir henni og hvernig á að umgangast hana. 

Markmið:

Efla tengsl barna við náttúruna.

Kynna fyrir þeim nánasta umhverfi.

Kenna þeim að bera virðingu fyrir umhverfi sínu, náttúrunni og öllu dýralífinu sem þar er að finna. 

Leiðir: Áhersla á umhverfi er ríkur þáttur í starfi okkar með börnunum, þ.e. gönguferðir, könnunarferðir, forvitnisferðir, sveitaferðir o.fl. Síðar er unnið úr ferðum með ýmsu móti t.d. með heimildarleit, myndsköpun og tilraunum. Í daglegri útivist geta börnin fylgst með dýrunum í nánasta umhverfi okkar og gefið smáfuglum yfir veturinn. 

Menning og samfélag

Leikskóla ber að taka tillit til ólíkra uppeldisaðstæðna barna, ólíkra fjöldskyldugerða og uppruna. Honum ber að jafna stöðu barna og efla samfélagskennd þeirra. Leikskólanum ber að nýta þau menningarlegu og félagslegu tækifæri sem umhverfið býður uppá.

Markmið:

Að barnið þekki samfélag sitt og viti hvað það hefur uppá að bjóða.

Að barnið kynnist íslenskum hátíðum og hefðum.

Að barnið læri að taka tillit til mismunandi einstaklinga og sýna umburðarlyndi.

Leiðir: Farið er í fyrirtækjaheimsóknir þar sem börnum er kynnt starfsemi þeirra. Haldnar eru afmælisveislur fyrir hvern og einn þar sem börnin fá kórónu og sunginn er afmælissöngurinn. Við viðhöldum íslenskum hefðum samhvæmt dagatalinu s.s. þorrablót, öskudagsskemmtun og jólaball svo eitthvað sé nefnt. 
Daglegt líf í Brekkubæ.

Daglegt líf í leikskóla markast af föstum athöfnum sem lúta að líkamlegum þörfum barna og heilsu. Á ákveðnum tímum matast börnin, þvo sér, hvíla sig og sofa. 

Dagskipulagið er sniðið að þörfum barnanna, þroska þeirra og aldri, samsetningu barnahópsins, dvalartíma og öðrum ytri skilyrðum. Skipulag og ákveðnar tímasetningar á daglegum athöfnum gefa leikskólastarfinu festu og tryggja hæfilegan og samfelldan tíma til leikja og skapandi starfs. 

Dagskipulag

Leikskólinn fylgir ákveðnu dagskipulagi sem getur þó verið sveigjanlegt og er sniðið að þörfum barnanna, þroska þeirra og aldri og leggjum við áherslu að það sé til viðmunar í starfi okkar með börnunum. Dagskipulagið gefur börnunum öruggan ramma utan um uppeldisstarfið í leikskólannum. Það skapar öryggi og festu sem síðan eykur vellíðan barna og starfsfólks. Börnin vita þá að hverju þau ganga á hverjum degi og dagskipulagið kemur í veg fyrir óþarfa biðtíma og árekstra í samskiptum. Fastir liðir eins og matmálstímar og útivera skipa stóran sess í skipulaginu ásamt leik og námi. Fast dagskipulag er fyrir hverja deild og tekur mið af þörfum barnanna þar sem jafnvægi er á milli mismunandi þátta t.d frjálsra og skipulagðra leikja, hvíldar sem bæði börn og fullorðnir þekkja og virða.

Að koma og fara

Lögð er áhersla á að taka vel á móti hverju barni svo það finni að það sé velkomið i leikskólann. Í lok dagsins er mikilvægt að kveðja og þakka fyrir daginn því þá fer barnið ánægt heim og hlakkar til að koma á leikskólann daginn eftir.

Að klæða sig í og úr

Í fataklefanum fer fram mikið uppeldis- og fræðslustarf. Áður en farið er í útiveru er farið yfir í hvernig best er að klæða sig, eftir veðri og í hvaða röð. Yngri börnin fá hjálp við að klæða sig í og úr en smá saman læra þau að bjarga sér sjálf. Eldri börnin klæða sig að mestu sjálf en fá hjálp ef þau þarfnast hennar. Þetta eykur sjálfstæði barnanna og styrkir sjálfsmynd. Nauðsynlegt er að klæðnaður barnanna sé í samræmi við veður og að gætt sé að hann hindri ekki hreyfingu þess.

Borðhald

Matmálstíminn á að vera notalegur tími þar sem öllum líður vel. Matartímar og borðhald hafa mikið uppeldislegt gildi, þar gefst gjarnan tækifæri  til skemmtilegra og fræðandi umræðna. Kennarar borða með börnunum og áhersla er lögð á að börnin læri almenna borðsiði. Samkvæmt lýðheilsustöð er lögð áhersla á hollan heimilsmat. Eldri börnin skammta sér sjálf á diskana, nota hníf og gaffal, hella í glasið sitt og aðstoða hvert annað. Yngri börnin hjálpa sér sjálf að því marki sem geta þeirra og þroski leyfir. Eldri börnin ganga frá óhreina leirtauinu sínu sjálf. Þetta eru þættir í uppeldi þeirra til sjálfstæðis og sjálfbjargar. 

Svefn og hvíld

Eftir hádegisverð er hvíld hjá börnunum þar sem þau annaðhvort sofa eða hvíla sig við að hlusta á sögu eða rólega tónlist. Lögð er áhersla á að skapa rólegt og þægilegt andrúmsloft í hvíldinni.

Hreinlæti 

Hreinlæti er mikilvægur þáttur í daglegu lífi barna. Lögð er áhersla á að börnin þvo sér eftir að þau hafa notað salerni og einnig áður en þau  borða. Yngstu börnin í leikskólanum eru að læra að halda sér þurrum. Mikilvægt er að gæta þess að sá ferill gangi vel og jákvætt fyrir sig. Nauðsynlegt er að börnin hafi með sér aukafatnað sem þau geyma í körfunum sínum í fataklefunum ef slys verða. Reynt er að gæta hreinlætis í hvívetna, ekki síst með tilliti til smithættu.

Frágangur og snyrtimennska

Einn liður í uppeldi og menntun barnanna er að þau læri að ganga frá fatnaði sínum og leikefni. Börnin eru þátttakendur í undirbúningi og frágangi fyrir og eftir ýmis verkefni og leik. Lögð er áhersla á að leikföng og efniviður séu aðgengilegur börnunum.

Í leikskóla er lögð áhersla á mikilvægi leiksins fyrir þroska barnsins.

Leikurinn er bæði nám, starf og lífstjáning barna.

Leikskólastarf
Leikskólastarfið fléttast saman af fjölbreyttum námssviðum, námsþáttum og daglegu lífi og leik barnsins. Í leikskólanum er barnið í brennidepli og starfshættir taka mið af þroska og þörfum einstaklings. Til þess að svo megi verða er leikskólastarfinu skipt í ýmiskonar leik, náms- og samverustundir bæði úti og inni

Útivera

Útivera býður upp á góða hreyfingu og er mikilvægur þáttur í leikskólauppeldi. Útivera er börnunum holl, styrkir þau og eykur mótstöðuafl og matarlist. Í útiverunni leika börnin sér mest frjálst og með ýmiskonar dót.
Vettvangsferðir

Vettvangsferðir víkka sjóndeildarhring barnanna, þau kynnast sínu nánasta umhverfi og samfélagi. Heimsókn út í náttúruna, á vinnustað eða í þjónustufyrirtæki gefur börnunum reynslu sem hægt er að vinna úr  t.d í skapandi starfi.

Við förum í vettvangsferðir allt árið um kring og nýtum okkar nánasta umhverfi. Í vettvangsferðum gefst gott tækifæri til að æfa umferðareglurnar og til náttúruskoðunar og einnig að ræða  um það sem fyrir auga og eyru ber í ferðinni. Í gönguferðum fara öll börnin í endurskinsvesti til að tryggja öryggi þeirra. Öll börn í leikskólanum eru slysatryggð.

Samverustundir

Í samverustundum koma börnin saman í aldursskiptum hópum. Stuðlar þetta að alhliða námi og lífsleikni auk þess sem lögð er áhersla á að eiga notalega stund saman. Samverustundir gegna mikilvægu hlutverki fyrir félags- og málþroska barnanna, þau tjá sig og og læra að hlusta á aðra.

Hjá okkur eru samverustundir tvisvar á dag í 15-20 mín í senn. Í samverustundum eru lesnar sögur, sungið, kenndar vísur og þulur, farið í leiki og rætt saman. Ýmis fræðsla tengd menningu og listum fer fram, fjallað er um heiti daganna og mánaðanna og einnig er veðráttan og tíðarfarið rætt í tengslum við árstíðir.

Hópastarf

Hópastarf hefur alltaf ákveðið upphaf og endi.  Í hópastarfinu eru börn saman í hóp og  unnin viss verkefni sem hæfa aldri og þroska barnanna. Reynt er að nýta hugmyndaflugið og sköpunarhæfnina til hins ítrasta. Börn sem eru saman í hóp læra að þekkja hvert annað og treysta hvert öðru og er það grundvöllur að góðu samstarfi og vináttu. Börnunum er skipt í hópa eftir aldri og þroska og eru verkefnin miðuð við hvern aldurshóp. 
5 ára börn

Gott samstarf er á milli leikskóla og grunnskóla því er mikilvægt að stuðla að samfellu í uppeldi og menntun barnsins svo það upplifi grunnskólann sem eðlilegt framhald af leikskólanum. Skólatímar eru fjórum sinnum í viku þar sem  börnin gera ýmis verkefni ásamt því að fara í heimsókn í grunnskólann og fyrirtæki í bænum.
Nám án aðgreiningar- sérkennsla

Leikskólinn er fyrir öll börn á leikskólaaldri. Í leikskóla eru börn með mismunandi atgervi og frá ólíkum menningarheimum. Leitast er við að hvert einstakt barn fái viðfangsefni við sitt hæfi. Mikilvægt er að félagsskapur og samskipti barnanna bindi þau vináttuböndum og styrki samkennd þeirra. Í leikskólanum er því talinn ávinningur fyrir alla að eiga fjölbreytt samfélag. Börn með fötlun og frávik í þroska fá sérkennslu samkvæmt reglum sem sveitafélagið setur. Meginreglan er að sérkennsla fari fram í hópum með öðrum börnum eða í einstaklingstímum. 

Markmið með sérkennslu er:

Að styðja barnið þannig að það geti notið leikskóladvalar sinnar.
Að skapa aðstöðu til að barnið geti þroskast sem best á eigin forsendum. 
Að barnið geti tekið þátt í öllu starfi sem fram fer í leikskólanum.
Að  stuðla að aukinni félagsfærni. 
Ef grunur leikur á að barnið þarfnist sérkennslu er fylgst sérstaklega með því og í framhaldi að því gerðar ráðstafanir sem rúmast innan ramma leikskólastarfsins. Ef ástæða þykir til frekari aðgerða, er í samráði við foreldra barnsins kallað eftir aðstoð frá skólaskrifstofu sem ráðleggur og vísar til talmeinafræðinga, iðjuþjálfa eða sálfræðings eftir því sem við á hverju sinni.
Lífsleikni

Með lífsleikni er átt við hæfni til að takast á við lífið sjálft og má því segja að leikskólanámið sé í raun samfellt lífsleikninám. Til að öðlast lífsleikni þarf barnið að læra umburðarlyndi í samskiptum og bera virðingu fyrir öðrum og umhverfi sínu.  Í leikskóla á að kenna barni lýðræðisleg vinnubrögð og felst í lífsleikni að virða reglur. Lífsleikni felst einnig í því að tileinka sér lífsgildi og reglur sem ríkja heima, í leikskólanum og í samfélaginu í heild.

 Lífsleikninámið fléttast inn í  leikskólastarfið í heild sinni. Í samverustundum fara fram umræður m.a um vináttu, viðhorf og umburðarlyndi. Lögð er áhersla á litla hópa með sama hópstjóranum og nýtir hann hin ýmsu tækifæri sem gefast í hinu daglega lífi til að kenna nemendum sínum að virða og framfylgja reglum, einnig eru samskipti og tillitsemi innrætt nemendum í öllu starfi.
Samstarf heimilis og leikskóla

Foreldrasamstarf

Leikskólinn er samkvæmt lögum fyrsta skólastigið í menntakerfinu og annast að ósk foreldra nám barna á leikskólaaldri. Foreldrar bera meginábyrgð á uppeldi barna sinna, en leikskólanámið er viðbót við uppeldi foreldra, en er ekki ætlað að koma í stað þess. Á þessum grundvallaratriðum byggist foreldrasamvinna. Mikilvægt er að náið samstarf og gagnkvæmt traust skapist milli heimilis og leikskóla. Foreldrar þekkja barn sitt best, þeir hafa fylgst með þroskaferli þess og líðan. Leikskólakennarar kynnast barni í leikskólastarfinu og þekkir þroska og færni þess í barnahópnum.

Í Aðalnámskrá leikskóla segir að markmið með foreldrasamstarfi eigi að:

Veita foreldrum upplýsingar um starfsemi leikskólans.
Veita foreldrum upplýsingar um þroska og stöðu þess í leikskólanum. 

Afla upplýsinga um aðstæður  og uppeldisviðhorf foreldra.
Stuðla að þátttöku foreldra í starfi leikskólans.
Rækta samvinnu og samskipti leikskólans og heimilanna.
Skapa umræðuvettvang fyrir skoðanaskipti um uppeldi barna.

Samvinna

Mikilvægt er að góð samvinna takist strax í byrjun milli foreldra/forráðmanns barns og starfsfólk þar sem gagnkvæm samvinna og trúnaður þeirra á milli er forsenda þess að barninu líði vel. Upplýsingar um barnið eru mikilvægar til þess að barninu líði vel og finni sig öruggt, en oft eru lítil atvik í lífi þess sem geta valdið breytingum á hegðun þess. Foreldrar/forráðamenn þurfa að láta starfsfólk vita þegar komið er með barnið í leikskólann og þegar það er sótt. Þetta er öryggisatriði fyrir barn og starfsfólk, einnig þarf að láta vita ef einhver annar en foreldri eða forráðamenn sækja börn sín. Samvinna foreldra og leikskóla þarf að byggjast á gagnkvæmri virðingu og opnum samskiptum. Daglegar upplýsingar um barnið heima og í leikskólanum eru nauðsynlegar, því oft geta lítil atvik í lífi barns valdið breytingum á hegðun þess.

Trúnaður- tilkynningaskylda

Leikskólinn leggur áherslu á að fullur trúnaður ríki um allar upplýsingar er varða börn og foreldra þeirra. Hverjum starfsmanni er skylt að gæta þagmælsku um atriði er hann fær vitneskju um í starfi sínu. Allt starfsfólk undirritar þagnarheit sem helst þótt starfsmaður hætti starfi. Ef leikskólakennarar telja að líkamlegum og/eða andlegum þörfum barns sé ekki sinnt ber að tilkynna það barnaverndaryfirvöldum sbr.13.gr laga um málefni barna og ungmenna. 
Foreldrarfundir og þátttaka foreldra í leikskólastarfi 

Foreldrafundir eru haldnir einu sinni á ári. Á foreldrafundum eru gefnar ýmsar upplýsingar um leikskólastarfið. Skólanámskrá leikskólans, foreldrahandbók og aðrar áætlanir eru kynntar og ræddar og skipst er á skoðunum um leikskólauppeldi og þátttöku foreldra í leikskólastarfinu. 

Leikskóla ber að veita foreldrum barna upplýsingar og fræðslu um leikskólastarfið.

Það er gert með: 
 Upplýsingum á töflu í fataklefanum.
 Á  heimasíðu leikskólans.
 Á foreldrafundi
 Í foreldrasamtölum

Ef gott upplýsingaflæði er á milli heimilis og leikskóla tryggjum við vellíðan barns í leikskólanum.

Foreldrasamtöl

Foreldrar fá samtal við deildarstjóra þegar barnið byrjar í aðlögun. Foreldrarsamtöl eru síðan næst i afmælismánuði barnsins og þar fá foreldrar upplýsingar um stöðu og líðan barnsins í leikskólanum. Í foreldrasamtölum gefst foreldrum tækifæri til að spyrja spurninga og veita upplýsingar um barnið. Foreldrum er ávallt velkomið að óska eftir viðtali á öðrum tíma ef þörf þykir.  Foreldrum er bent á að hringja í leikskólann ef ekki gefst tækifæri til að ræða við starfsfólk þegar komið er í leikskólann. Til að fylgjast með eðlilegum framförum hjá barninu notum við skema sem kallast þroskalýsing og hjálpar okkur að gefa greinagóða heildarlýsingu á þroska, hegðun og áhugasviði barnsins í leikskólanum og farið er yfir það í foreldrasamtalinu.

Fara ber með allar upplýsingar um barnið sem trúnaðarmál

Foreldrafélag

Foreldrafélag er starfandi við leikskólann Brekkubæ og er það skipað þrem foreldrum ásamt einum starfsmanni leikskóla. Markmið þess er að tryggja hagsmuni og velferð barnanna í leikskólanum. Verkefni foreldrafélagsins eru margvísleg og styður foreldrafélagið við starfið í leikskólanum og því er það hagur hvers leikskóla að hafa öflugt og virkt foreldrafélag. Foreldrar eru hvattir til að taka virkan þátt í starfi foreldrafélagsins.
Foreldraráð

Í nýju lögum um leikskóla í 11.gr kemur fram að kjósa skuli foreldraráð við leikskóla og skal leikskólastjóri hafa frumkvæðið að kosningu í ráðið. Í foreldraráði sitja að lámarki þrír foreldrar. Skal kosning til foreldraráðs fara fram í september á ári hverju og skal kosið til eins árs í senn. Foreldraráð setur sér starfsreglur. Leikskólastjóra ber að starfa með foreldraráði. Leikskólastjóri getur sótt um undanþágu til sveitafélags um stofnun foreldraráðs ef gildar ástæður eru fyrir hendi, svo sem vegna fámennis í leikskóla. 


Hlutverk  foreldraráðs er að gefa umsagnir til leikskóla og nefndar, 
sbr. 2 .mgr. 4.gr., um skólanámskrá og aðrar áætlanir sem varða starfsemi leikskólans. Þá skal ráðið fylgjast með framkvæmd skólanámskrár og annarra áætlana innan leikskólans og kynningu þeirra fyrir foreldrum. Foreldraráð hefur umsagnarrétt um allar meiriháttar breytingar á leikskólastarfi.
Foreldra heimsókn

Foreldrar eru velkomnir í leikskólann til að taka þátt í því starfi sem þar fer fram, í samráði við starfsfólk. Þeir eru sérstaklega boðnir í foreldrakaffi, foreldrasamtöl, opna daga, foreldrafundi o.sfrv. Foreldrum er boðið á opið hús í maí og um leið er sýning á listaverkum og öðrum verkefnum barnanna sem unnin hafa verið um veturinn.
Fréttir til foreldra

Foreldrar fá mánaðardagatal allt árið sem fjallað er um það sem efst er á dagskrá í starfssemi leikskólans hverju sinni.  Í forstofum leikskólans eru upplýsingatöflur þar sem skrifaðar eru fréttir af starfinu og tilkynningar. Svo koma fréttir inn á heimasíðuna og vikulega inn deildarfréttir.

Foreldrar þurfa að láta starfsfólk vita þegar komið er með barnið í leikskólann og þegar það er sótt. Þetta er öryggisatriði fyrir barn og starfsfólk
Aðlögun barns

Reynt er að tryggja strax í upphafi að barnið öðlist öryggi og að því líði vel í leikskólanum. Aðlögun barns er einn þáttur í uppeldisstarfinu og skiptir miklu máli fyrir barnið og foreldra þess. Það skiptir máli að vel takist til með kynni barnsins við barnahópinn og starfsfólkið á deildinni. Mikilvægt er að öll börn fái nægan tíma til aðlögunar. 
Markmið.

Góð samvinna og gagnkvæmur trúnaður er forsenda þess að leikskóladvölin verði barninu ánægjuleg og árgangursrík. Mikilvægur þáttur í þessari samvinnu er aðlögunin, þar er grunnurinn lagður að góðu samstarfi foreldra og starfsmanna leikskólans. Á þessum tíma kynnast foreldrar starfsfólkinu og starfsseminni. Mikilvægt er að hafa í huga hversu miklar breytingar eiga sér stað hjá barninu sem þarf að aðlagast nýju umhverfi, starfsfólki og börnunum sem fyrir eru á deildinni. Það að tilheyra hópnum og fara eftir nýjum reglum getur verið erfitt.

Það er einstaklingsbundið hve langan tíma aðlögunin tekur en venjulega er miðað við 5 daga. Skipulagning aðlöguninnar er í höndum deildarstjóra. Foreldrar eru með barninu fyrstu dagana en eftir því sem barnið öðlast meira öryggi, draga foreldrar sig í hlé. Aðlögun getur þurft að endurtaka hafi barn verið fjarverandi í lengri tíma. Ef barn vill ekki koma í leikskólann er nauðsynlegt að láta starfsfólk vita svo hægt sé að finna orsökina og vinna að lausn vandans. Mikilvægt er að foreldrar tilkynni fjarvistir barns vegna veikinda eða fría. 

Í fyrsta foreldraviðtali er fylltur út leikskólasamningur þar koma fram upplýsingar um s.s vistunartíma. Mikilvægt er að foreldrar virði umsaminn vistunartíma þar sem vinnutími starfsmanna er skipulagður með tilliti til leikskólasamninganna.  Aðlögun barns er einn þáttur í uppeldisstarfinu og skiptir miklu máli fyrir líðan barnsins hvernig til tekst. Að byrja í leikskóla er ný reynsla, allt er framandi og ókunnugt og því er mikilvægt að vel sé staðið að málum. 
Hefðir og hátíðir
Afmæli

Þegar barn á afmæli í leikskólanum fær það kórónu og sunginn er afmælissöngurinn. Hefð hefur verið fyrir því að börnin komi með eitthvað að heiman, annaðhvort ís eða snakk. Hver deild kemur svo saman á sinni deild og er sungið, glaðst og borðað með afmælisbarninu, sem að sjálfsögðu er miðdepill dagsins. 

Þorrablót

Á þorranum er haldið þorrablót, þá fræðumst við um  þorrann og æfum gömul og góð lög sem sungin eru á borðhaldinu. Fimm ára börnin sjá um allan undirbúning fyrir blótið ásamt starfsmönnum og æfa skemmtiatriði sem sýnd eru eftir borðhald.  
Öskudagur

Á Öskudaginn mæta börn og starfsfólk í grímubúningum. þ.e.a.s. þau sem það vilja. Við skemmtum okkur  saman í sal  leikskólanns. Verslanir og fyrirtæki heimsækja okkur og börnin syngja fyrir þau, síðan er endað með balli. Hefur verið takmarkað sælgætið sem börnin fá og á nokkrum stöðum er gefið eitthvað hollt og gott. 

Sveitaferð

Einu sinni að vori er farið í heimsókn í sveitina. Í yfir 20 ár höfuð við fengið að heimsækja Ágústu og fjölskyldu á Refsstað og alltaf er jafn vel tekið á móti okkur. Við skoðum dýrin á bænum og ef veðrið er gott fáum við okkur eitthvað gott í gogginn í garðinum hjá Gústu. 

Útskrift

Á hverju vori er farin útskriftarferð með elstu börnin sem eru að hætta hjá okkur og gist í sumarbústaði ásamt kennurum sínum. Er ákveðið hverju sinni hvernig ferðin skal háttað. Foreldrar sjá svo um útskriftaveislu í leikskólanum næsta dag.
Stjórnun og stjórnunarhættir
Leikskólastjóri gegnir lykilhlutverki í þróun leikskólastarfsins, hann skapar aðstæður sem stuðla að því að auka hæfni starfsmanna og betri leikskólamenntun barna. Brýnt er að við þróun leikskólastarfsins leggi leikskólastjórinn áherslu á umræður um það sem er í skólanámskránni og foreldrahandbókinni, ásamt áherslum leikskólastarfsins og aðferðir. Leikskólastjóri verður að gera sér grein hvað hann telji mikilvægt, hvernig samskipti hann vill hafa og hver sé hans stjórnunarstíll. Er það í höndum leikskólastjóra að bera ábyrgð á að mótuð sé heildarstefna í uppeldis- og menntamálum leikskólans, bera ábyrgð á að gerðar séu áætlanir og að faglegt starf sé unnið í leikskólanum.  

Fundir

Leikskólastjóri ber ábyrgð á að haldnir séu starfsmannafundir og stjórnar þeim. 

Ber ábyrgð á að haldnir séu deildarfundir og deildarstjórafundir. Deildastjórafundir eru haldnir vikulega með deildarstjórum hverra deildar og er það leikskólastjóri sem stjórnar þeim. Deildarfundir eru mánaðalega og deildarstjóri stjórnar fundum sem hann heldur með starfsfólki á sinni deild. 

Samstarf

Leikskólastjóri ber ábyrgð á að gott samstarf sé á milli deilda leikskólans og stuðlar einnig að góðu foreldrasamstarfi. Leikskólastjóri stuðlar að samstarfi við grunnskóla þannig að skapist góð tengsl milli skólastiga og samfella myndast í námi barnsins.

Starfsmannaviðtöl

Starfsmannaviðtöl eru einu sinni á ári í mars og þar gefst starfsmönnum kostur á að láta skoðanir sínar í ljós. Viðtölin eru líka hugsuð til að starfsmenn geti í samvinnu við stjórnendur metið framgang í starfi og sett sér markmið hver og einn.

Faglegur og rekstarlegur stuðningur

Það er í höndum leikskólastjóra að leitað sé eftir aðstoð sérfræðinga ef þess er þörf, á það bæði við um einstök börn eða allan leikskólann. Þegar um er að ræða einstök börn er óskað eftir leyfi foreldra áður en leikskólinn getur hafist handa.

Mat á leikskólastarfi

Í reglugerð um starfsemi leikskóla segir að sérhver leikskóli skuli móta aðferðir til að meta uppeldisstarf, stjórnunarhætti og samskipti bæði innan leikskólans og utan. Gert skal mat með hliðsjón af lögum, reglugerð og Aðalnámskrá leikskóla. 

Sjálfsmat – innra mat 

Á starfsmannafundum og deildarfundum sem haldnir eru mánaðrlega er ýmislegt rætt sem við kemur starfssemi og aðstæðum leikskólans og þær ræddar og metnar. 

Í Brekkubæ viljum við hafa hæft, áhugasamt, duglegt og traust starfsfólk sem sýnir bæði börnum og foreldum hlýtt og gott viðmót.

Einstaklingsmat

Við höfum yfir að ráða nokkrum eyðublöðum og matskvörðum til að meta ákveðna     þroskaþætti barna. Þeir eru: 

AAL: athugnarlisti fyrir atferli leikskólabarna.

Skema 1-6 ára: það er skráningablað sem fært er inn á færni, hegðun og líðan barnsins í leikskólanum.

Hljóm2: Sem er athugun á hljóð- og málvitund fyrir 5.ára börn, þetta próf er lagt fyrir  í október og aftur eftir áramót ef þess þarf.

Íslenska þroskalistann og smábarnalistann sem meta alhliða þroska barna frá 18- mánaða til 6 ára.

Öryggismál

Slysaskráning er í leikskólanum og er skráð í hana ef barn slasast. Þannig er hægt  að fylgjast með og skoðað hvort einhverjir staðir á leikskólanum séu í ólagi. Eintak slysaskráninga er geymt á leikskólanum. Ef kennari metur aðstæður þannig að barnið þurfi að leita læknishjálpar en ekki næst í foreldra fer starfsmaðurinnn með barnið á heilsugæslustöðina.
Brunavarnir

Í leikskólanum er brunaviðvörunarkerfi sem tengt er við stjórnstöð Securitas og hringir þar ef kerfið fer í gang og þannig lætur það vita af hættuástandi. Leikskólastjóri ásamt aðstoðarslökkviliðstjóra hafa búið til rýmingaáætlun ef upp kemur hættuástand.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                      

